Konstituzio-auzitegiaren 222/2006 epaia, Euskal Autonomia Erkidegoaren 1997rako Aurrekontu Orokorren 10/1996 Legeari buruzkoa (EAOren 2006ko abuztuaren 4ko alean argitaratu zen epaia).
a) 
Aurrekariak
-
Nork abiarazi duen errekurtsoa: Estatuak (1298/1997 zenbakia).
-
Zein arauren kontra abiarazten den errekurtsoa: Euskal Autonomia Erkidegoaren 10/1996 Legea, Euskal Autonomia Erkidegoaren 1997rako Aurrekontu Orokorrena.
-
Aurkaratzearen hedadura: 17. artikulua, 4. eta 9. paragrafoak, eta autonomia-erkidegoko funtzionarioen ordainsari-kontzeptuen kopuruak adierazi gabe uztea.
-
Errekurtsoaren zergatia: Estatuaren iritziz, 17.4 artikulua, oinarrizko ordainsarien eguneratzea eta autonomia-erkidegoetako funtzionarioen ordainsari osagarriak arautzen eta zehazten dituenean, eta 17.9 artikulua, lehendakariaren, lehendakariordearen, kontseilarien eta goi-kargudunen ordainsarien eta horiei dagokien gehikuntza aurreikusten duenean, 12/1996 Legearen 17.2 artikuluaren aurka doaz (Estatuaren 1997rako Aurrekontu Orokorren Legea, aurrerantzean EAOL). Lege horrek, hain zuzen, ezartzen du sektore publikoaren zerbitzuko langileen ordainsari osoak ez direla handituko, aurreko ekitaldikoekin alderatuta. Beste alde batetik, honako hau ere adierazi du: aurkaratutako legeak ez ditu zehazten Autonomia Erkidegoko Administrazioaren zerbitzupeko funtzionarioen ordainsari oinarrizko eta osagarrien zenbateko zehatzak.
b) Iruzkin-laburpena

1.
Lehenik eta behin, Konstituzio-auzitegiak honako hau dio Euskal Autonomia Erkidegoak Estatuaren 1997rako Aurrekontu Orokorren Legearen 17. artikuluaren oinarrizko izaera zalantzan jarriz egindako alegazioari buruz: Estatuko legegileak langile horientzat 1997. urterako zero hazkundea ezartzeko hartutako erabakiak eragina du autonomia-erkidegoen aurrekontu-autonomian, zalantzarik gabe. Eta, hori, Konstituzioaren arabera, zilegia da, autonomia-erkidegoetako funtzionarioen ordainsariak mugatzeko Estatuak duen ahala defendatuz Konstituzio-auzitegiak behin eta berriro erabili duen doktrinaren argitan. 

Alde horrexetatik, beste hau ere adierazi du: egokia da muga horiek Estatuaren Aurrekontu Orokorren Legearen barruan izatea, Estatuko Gobernuari baitagokio haien bidez politika orokorraren norabidea eta gidaritza ezartzea (Konstituzio-auzitegiaren 171/1996 epaia, 2. OJ). Horrela bada, alderdi honetan, Estatuaren Aurrekontu Orokorren Legearen 17. artikuluak oinarrizko izaera duela berresten du, onartzen baitu harreman zuzena dagoela herri-administrazioen zerbitzupeko langileen ordainsariak izozteko erabakiaren eta Estatuak ekonomia-politika orokorra ezartzearen artean. Hori dela eta, Estatuko legegileak zero hazkundeko erabaki bat hartzea onargarria da, une jakin baterako hartutako mementoko neurri bat denez, politika ekonomiko orokorreko xedeak iristeko beharrezkoa dela usterik.

Beste alde batetik, soldatak izozteko aginduak autonomia-erkidegoko administrazioen zerbitzupeko langile guztiei ezinbestean eta zuzen-zuzenean eragiteak ez du esan nahi, jakina, Estatuak funtzionario bakoitz-bakoitzaren ordainsaria zehazten duenik, zeren eta soldatak izozteko neurriak aukera ematen baitie era bateko eta besteko administrazioei (eta, hortaz, baita autonomia-erkidegoetakoei ere) ordainsarietan egokitzeak egiteko, salbuespen gisa eta kasuan-kasurako, betiere lanpostuen edukiarengatik behar-beharrezkoak badira, dela programa bakoitzari esleitutako baliabide-kopuruen aldaketarengatik edo programa jakin horrentzat ezarritako helburuen gauzatze-mailarengatik.

Halaber, Estatuak soldatak izozteko hartutako erabakiaren egokitasunari buruz Euskal Autonomia Erkidegoak egiten duen kritikari dagokionez, Konstituzio-auzitegiak berretsi egiten du ezin duela epaitu izozteko neurriaren egokitasuna, hori legegilearen jardunaren epai politikoa edo egokitasunezkoa izango bailitzateke, eta ez baitagokio berari epai hori egitea. 
2.
Ondoren, Konstituzio-auzitegiak Euskal Autonomia Erkidegoko Legearen 17.4 artikulua aztertzen du. Honela dio artikulu horrek: «Euskal Funtzio Publikoari buruzko uztailaren 6ko 6/1989 Legearen barruan dauden funtzionarioen oinarrizko lansariak 1997ko urtarrilaren 1eko ondorioekin eguneratuko dira. Lege horren 78. atalean jasotakoari lotu beharko zaio eguneratze hori, bai eta lege horren 79. atalean arautzen diren osagarrien zenbatekoaz Jaurlaritzaren Kontseiluak zehaztuko duenari ere.»
Artikulu horretan, epaiak bi arau bereizten ditu. Alde batetik, Euskal Funtzio Publikoari buruzko 6/1989 Legearen peko funtzionarioen oinarrizko ordainsarien eguneratzea egingo dela agintzen du, itxura batean, eta eguneratze hori Euskal Funtzio Publikoari buruzko Lege horren 78. artikuluan ezarritakoaren arabera egin beharko dela. Nolanahi ere, arau horrek, oinarrizko ordainsari hori osatzen duten kontzeptuak arautu baino ez ditu egiten (soldatak, hiru-urtekoak eta ordainsari bereziak). Beste alde batetik, itxura batean agitzen du Gobernu Kontseiluak Lege horren 79. artikuluan araututako ordainsari-osagarrien zenbatekoak zehaztu beharko dituela. Arau horrek ordainsari osagarrien (batzuen eta besteen) diziplina oro har ezarri baizik ez du egiten (destino-osagarria, berariazko osagarria, produktibitate-osagarria eta lanaldi arruntaz kanpo egindako zerbitzu bereziengatik emandako produktibitate-osagarria eta haborokinak).

Hasteko, guztiz agerikoa da herri-administrazioen zerbitzupeko langile guztien ordainsariak ez handitzeko klausula orokorra (EAOLaren 17.2 artikulua, eta 30/1984 Legearen peko Estatuko funtzionario guztientzat EAOLaren 21.1 artikuluan berretsia) EAEren Aurrekontu Orokorren Legean ere berresten dela EAEko Administrazioaren peko langileentzat (17.1 artikulua). 

Bigarrenez, honako hau ere baiezta daiteke: Estatuaren Legeak funtzionarioen taldearen arabera zehazten ditu haien oinarrizko ordainsarien zenbateko zehatzak (soldatak, hiru urtekoak eta paga bereziak), soldata-izoztearen irizpidearekin bat etorriz. Aldiz, EAEko legeak ez ditu zuzen-zuzenean jasotzen zenbateko horiek, aitzitik, autonomia-erkidegoko gobernuaren esku uzten du haien eguneratzea (17.4 artikulua). 

Hirugarrenez, eta destino-osagarriari dagokionez, Estatuaren Legeak zuzen-zuzenean ezartzen du destino-osagarri horri dagokion zenbatekoa, funtzionario-plazetako bakoitzaren mailaren arabera (EAOL), eta, aldiz, EAEko Legeak autonomia-erkidegoko gobernu-kontseiluari ematen dio osagarri horren zenbatekoa zehazteko gaitasuna (17.4 artikulua). 

Laugarrenez, berariazko osagarriaren kasuan, bi legeak alderatuz gero, agerian geratzen da badela bietan salbuespenezko aukera bat: hain zuzen ere, kontuan izanda berariazko osagarriak lanpostuarekin lotura zuzena duela, osagarri horren zenbatekoa lanpostu bakoitzaren ezaugarrien arabera egokitu ahal izango da (EAOLaren 21.1-d) eta 18.1-a) artikuluak, Estatuko funtzionarioen kasuan, eta EAEko Legearen 17.3 artikulua, EAEko funtzionarioen kasuan).  Hitzez hitz harturik, bi arau horiek ez dira erabat berdinak. Eta gainera, nabarmendu beharra dago EAEko Legearen kasuan Gobernu Kontseiluari ematen zaiola gaitasuna osagarri horren zenbatekoa ezartzeko, gainerako ordainsari osagarrien kasuan bezala (17.4 artikulua). 
Azkenik, produktibitate-osagarriari dagokionez, bi arauak bat datoz salbuespeneko aukera hau jasotzerakoan: osagarria egitasmo bakoitzari esleitutako baliabide-kopuruaren aldaketaren arabera doitu ahal izango da, eta baita egitasmo bakoitzerako ezarritako helburuen gauzatze-mailaren arabera (EAOLaren 21.1-e) eta 18.1-b) artikuluak eta EAEko Legearen 17.3 artikulua). Berriro ere, EAEko Legeak gaitasuna ematen dio EAEko Gobernu Kontseiluari osagarriaren zenbatekoa zehazteko. 
Ondoren, Konstituzio-auzitegiak dio  bi legeak alderatuz gero ezinbestean ateratzen dela ondorio hau: errekurtsoz aurkaratutako 17.4 artikulua Konstituzioaren aurkakoa da, bai oinarrizko izaera duten ordainsariak eguneratzeari dagokionez bai ordainsari osagarriak zehazteari dagokionez.

Alde batetik, nabarmena da aurreikuspen horiek bete-betean doazela Estatuaren Aurrekontu Orokorren Legean jasotzen diren oinarrizko arauen kontra. Hala, nabarmena da arau horrek, EAEko Gobernu Kontseiluak oinarrizko ordainsariak eguneratzeko eta ordainsari osagarriak zehazteko aukera aurreikustean, bete-betean jotzen duela EAOLaren 17.2 artikuluan jasotzen den soldata izozteko aginduaren kontra. 

Bestalde, autonomia-erkidegoko legelariek baieztatzen dutenaz bestera, bi salbuespen horiek ez dute eskumen-babesik EAOLaren 17.3 artikuluan, zeren eta, lehen ikusi dugun bezala, 17.3 artikuluak salbuespen bat ezartzen baitu, eta salbuespen horrek ordainsari-osagarri batzuei baino ez baitie eragiten. Hortaz, Estatuaren eta autonomia-erkidegoaren arauen arteko kontraesana ezin da ebatzi EAEko Legearen gainerako aurreikuspenen araberako interpretazioaren bidez. Horrela bada, EAEko Legearen 17.4 artikulua 17.1 artikuluan bertan jasotako soldata izozteko printzipioarekin lotuz gero, printzipioa bera zentzurik gabe geratzen da erabat, edo, Estatuko abokatuak era egokian adierazi duenez, inolako indarrik gabeko arau bihurturik. Nahiz eta autonomia-erkidegoko erakundeen ordezkariek ahaleginak egin arau horren konstituzionaltasuna bide horretatik salbatzeko, oroitu beharra dago lege bereko hainbat arauren arteko balizko kontraesana ezin dela konpondu arau horietako bat erabat baztertuz. 

Horrez gain, EAOLaren 17.3 artikuluaren salbuespen-izaera dela-eta, 17.4 artikuluak ere ezin du babesik izan 17.3 artikulu horretan, alegia, soldata izozteko printzipioari buruz ezarritako salbuespen berezi horretan.

Azkenik, nabarmena da 17.4 artikuluak Euskal Funtzio Publikoaren 6/1989 Legera egiten duen igorpen bikoitza, ez dela garrantzitsua, zeren eta, lehen adierazi dugun bezala, EAEko ordainsari oinarrizkoei eta osagarriei aplikatzekoa zaien araubide juridikoa gogorarazi baizik ez baitu egiten. 
Beraz, amaitzeko epaiak dio, nabarmena dela 17.4 artikuluak urratu egiten duela Estatuaren Aurrekontu Orokorren Legearen 17.2 artikulua, eta urratze hori ezin dela eragotzi interpretazio bidez; hala bada, errekurtsoa aurkeztu duenaren uzia onetsi beste aukerarik ez dago, eta EAEren 1997rako Aurrekontuen Legearen 17.4 artikulua Konstituzioren aurkakoa dela onartu (7. OJ).”
3.
EAEko Legearen bigarren arau aurkaratua 17. 9 artikulua da. Honela dio paragrafo horrek: «9.– Lehendakariaren, lehendakariordearen, sailburuen, goi-kargudunen eta antzekoen 1997ko lansariak, beharrezkoa bada, gehitu egin ahal izango dira. 1996ko abenduaren 31n indarrean zeudenekin konparatuz, gehienez ere, atal honetako hirugarren lerroaldearen indarrez Euskal Autonomi Elkarteko Administrazio Orokorreko eta bere erakunde autonomiadunetako lan-hitzarmenekoak ez diren langileen urteko lansari osoei ezarriko zaien igoera aplika dakieke, aipatutako hirugarren lerroaldean adierazten diren langileen administrazio-homogeneizazioak dakartzan gehikuntzak salbu.»

Goi-kargudunak Administrazioaren kontzeptuaren barruan sartzeari dagokionez, eta, beraz, haiei Estatuaren Legean aurreikusitako soldata-izoztea aplikatzeari dagokionez, Konstituzio-auzitegiak dio, Konstituzio-auzitegiaren 196/1990 epaiaren 5. OJan ezarritako doktrinari helduz, autonomia-erkidegoetako sailburuak eta Estatuko Gobernuko ministroak parekatu egin daitezkeela.

Era berean, Estatuaren Legearen 17. artikuluaren a) eta b) paragrafoen arabera,  goi-kargudun horiek betetzen dituzten eginkizunak direla-eta, Administrazioaren zerbitzupeko langileak dira, eta aurrekontuetan zehaztu beharreko ordainsariei dagokienez, bai ministroei eta bai Eusko Jaurlaritzako sailburuei aplikatu behar zaie soldatak izozteko agindua. Hala bada, logikaz, hori guztia Euskal Autonomia Erkidegoko goi-kargudunei ere badagokie; izan ere, Eusko Legebiltzarraren 7/1981 Legearen 28.etik 31.era arteko artikuluetatik ateratzen den ondorioa da Euskal Autonomia Erkidegoko Administrazioaren zati bat direla eurak ere, inolako zalantzarik gabe. Beraz, 17.9 artikuluak urratu egiten du Estatuaren oinarrizko araua lehendakariordeari, kontseilariei eta goi-kargudunei dagokienez, eta, beraz, Konstituzioaren aurkakoa da (8. OJ).<0}
4.
Autonomia-erkidegoetako presidenteei dagokienez, uste du, gainera, autonomia-erkidegoetako presidenteen berezitasunak direla-eta, ez dagoela aukerarik horiek autonomia-erkidegoetako administrazioko kidetzat jotzeko. Hori dela-eta, Estatuko legegileak oinarrizko legeria ezartzerakoan ez duenez lehendakaria  berariaz aipatu eta ez denez autonomia-erkidegoko administrazioko kide  ordainsariak izozteko erabakiak ez dio eragiten. Hori dela-eta, Euskal Autonomia Erkidegoko Legea, lehendakariaren soldatari dagokionez, ez doa Konstituzioaren kontra.


5.- Azkenik, EAEko legeak, 1997ko ekitaldirako, ez ditu jasotzen bere administrazioaren zerbitzupeko langileen oinarrizko ordainsarien, destino-osagarrien, berariazko osagarrien eta produktibitate-osagarrien zenbateko zehatzak, eta, horrela, ahaztu egiten du Funtzio Publikoaren Erreformarako Neurrien 30/1984 Legearen 24.2 artikuluak oinarrizko izaeraz ezarritakoa. Artikulu horrek ordainsari-kontzeptu ezberdinen zenbateko zehatzak ezartzeko betebeharra ezartzen du. Konstituzio-auzitegiaren iritziz, oinarrizko izaeradun agindu horri egin behar zaio jaramon oinarrizko ordainsariei dagokienez. 
Gainontzeko ordainsariei dagokienez, aldiz, epaiak honako ondorio hau ezartzen du: destino-osagarriaren zenbatekoari dagokionez, Konstituzioaren kontrakotzat jo behar da berari dagokion kopurua ez zehaztea. Alabaina berariazko osagarriaren kasuan eta produktibititate-osagarriaren kasuan, ez da gertatu Estatuaren oinarrizko arauaren kontrako urratzerik, kontuan izanda, gainera, Estatuaren aurrekontu-lege orokorrak ez dituela zenbateko zehatzak ezartzen osagarri horientzat. 

Nolanahi ere, Konstituzio-auzitegiak nabarmentzen du oinarrizko ordainsarien eta destino-osagarrien zenbatekoak argitaratzeko betebeharra ez dela berariaz aipatzen EAEko Legearen ezein artikulutan, eta, aldiz, Estatuaren oinarrizko arauak ezarri egiten du betebehar hori, eta, horrenbestez, Konstituzioaren kontrakoa da ordainsari horien kopuruak ez zehaztea. Hori dela eta, ez-egite hori Konstituzioaren aurkako da, nahiz eta ezin EAEko legearen ezein artikulu deuseztzat jo. (9. OJ).
Amaitzeko, Konstituzio-auzitegiak honako hau erabakitzen du epaitzan: Hein batean onartzea 1298/1997 zenbakiko konstituzionaltasun-errekurtsoa, Gobernuko Presidenteak Euskal Autonomia Erkidegoko Aurrekontu Orokorren abenduaren 27ko 10/1996 Legearen kontra aurkeztutakoa, eta, ondorioz:

1. EAEko Legearen 17.4 eta 17.9 artikuluak Konstituzioaren kontrakoak  direla adieraztea eta, ondorioz, ezdeusak direla (Lehendakariari buruzkoa izan ezik).

2. Oinarrizko ordainsarien eta destino-osagarrien zenbatekoak ez argitaratzea Konstituzioaren aurkakoa dela adieraztea, 9. oinarriko juridikoan ezarritako baldintzen arabera.
6. Lehenbiziko boto partikularra, Javier Delgado Barrio jaun magistratuarena (Vicente Conde Martín de Hijas jaun magistratua eta Roberto García-Calvo y Montiel jauna eta Ramón Rodríguez Arribas jauna ere atxikitzen zaizkio).

Magistratua ez dator bat epaiaren epaitzarekin, lehendakaria Euskal Autonomia Erkidegoko Administrazioaren zerbitzupeko langileentzat ezartzen duen soldata izoztetik kanpo uzten duen puntuan, eta nola eta uste duen lehendakaria ere Gobernuko kide dela eta, hortaz, administrazio-eginkizunak gauzatzen dituela, ez dator bat epai honek Estatuaren Aurrekontu Orokorren Legearen 17. artikuluaz egiten duen interpretazioarekin.

8.
Bigarren boto partikularra, Jorge Rodríguez – Zapata Pérez jaun magistratuarena.
Magistratu hau ere ez dator bat lehendakaria soldata-izoztetik kanpo uztearekin, epaiak ezartzen duen bezala, zeren uste baitu Estatuaren 1997rako Aurrekontu Orokorren Legearen 17.1 artikuluak Estatuaren Administrazioaren barruan sartzen duela Gobernuko presidentea ere, eta, hala, alde horrexetatik bertatik, Euskal Autonomia Erkidegoaren Estatutuaren 29. artikuluak ezartzen du Gobernuak zuzentzen duela EAEko herritarren Administrazioa, eta, beraz, Administrazio horretako kide dela bera ere. Hala bada, aipatzen dugun soldata-izozte horren pean dago bera ere.


SINOPSIA:


Errekurtso honetan, EAEko 1997rako Aurrekontu Orokorren 10/1996 Legearen konstituzionaltasuna aztertzen da, batik bat, Estatuaren 1997rako Aurrekontu Orokorren Legearekiko (aurrerantzean EAOL) bateragarritasuna neurtuz.
EAOL oinarrizko izaera duen legea izanik, Estatuak ezbaian jarri zituen EAEko 1997 Aurrekontu Orokorren 10/1996 Legearen 17.4 eta 17.9 artikuluak.
Konstituzio-auzitegiak artikulu horiek biak Konstituzioaren aurkakoak direla erabaki du. 17.4 artikuluak  Estatuaren Legeak ezarritako soldata izozteko printzipioa urratzen duelako. Lehendakariaren soldata printzipio horretatik kanpo dagoela adierazi du.
Halaber, 17.9 artikulua deuseza da, ordainsarien kopurua aurrekontuetan argitaratzeko Estatuko Legeak ezarritako betebeharra ez betetzeagatik. Nolanahi ere, betebehar hau oinarrizko ordainsariei eta destino-osagarriei baino ez dagokie. Hortaz,  berariazko osagarrien eta produktibititate-osagarrien kopuruak zehazteko betebeharrik ez dago, Estatuko oinarrizko legeriak ez baitu horrelakorik ezarri.
